
IN-NEGOZJI JAGĦTU BEN KOMUNI 

MT

Il-ħolqien tal-impjiegi u l-forniment ta’ oġġetti u servizzi huma 
l-aktar benefiċċji soċjetali evidenti tan-negozji. Anke fi żminijiet 
ta’ kriżi, l-intrapriżi jipprovdu liċ-ċittadini provvista stabbli ta’ ikel 
u oġġetti oħra ta’ konsum, kif ukoll prodotti mediċi u oġġetti 
kritiċi oħra. Huma jintegraw lir-rifuġjati u jrawmu l-koeżjoni fil-
komunitajiet. Bil-ħlas tat-taxxi, in-negozji jikkontribwixxu għal dħul 
pubbliku għall-edukazzjoni, il-kura tas-saħħa, u s-sistemi soċjali, 
kif ukoll is-sigurtà interna u dik esterna. Il-kumpaniji jipprovdu 
wkoll teknoloġiji u soluzzjonijiet li jgħinu biex jiġu mitigati t-tibdil 
fil-klima u l-problemi ambjentali.



IN-NEGOZJI JAGĦTU BEN KOMUNI 

MT

L-UE u n-negozji tagħha jinsabu f’nofs kriżijiet akuti u trasformazzjonijiet profondi fuq 
terminu twil. L-intrapriżi – kemm jekk kumpaniji kbar jew inkella SMEs – qed iħabbtu 
wiċċhom ma’ prezzijiet għoljin tal-enerġija, nuqqas ta’ ħaddiema u ta’ ħiliet, id-diversi 
rekwiżiti tat-tranżizzjoni ekoloġika u dik diġitali, u l-kostijiet u l-ostakli kumplessivi 
biex isir in-negozju. Dan jiġi rifless b’mod ċar mill-kollass kontinwu fil-fiduċja tan-
negozji, li jġib miegħu r-riskju ta’ reċessjoni ekonomika u ta’ rilokazzjoni tan-negozji 
tal-UE. 

L-aggressjoni Russa kontra l-Ukrajna wasslet għal ambjent ekonomiku u ġeopolitiku 
ġdid. Konsegwentement, l-UE, aktar mill-kompetituri globali tagħha, qed tbati minn 
prezzijiet estremament għoljin tal-enerġija u inflazzjoni. Fl-istess waqt, ekonomiji 
globali oħra jissussidjaw u jiffavorixxu l-industriji proprji tagħhom. Dawn huma fatturi 
li joħolqu r-riskju tad-deindustrijalizzazzjoni tal-UE. Sabiex dawn il-problemi, kif ukoll 
sfidi oħra attwali u futuri, jiġu indirizzati b’suċċess, il-kompetittività u r-reżiljenza tal-
ekonomija tal-UE jridu jissaħħu. L-UE trid ukoll tamplifika l-influwenza u l-pożizzjoni 
globali tagħha fir-rigward tal-ekonomiji barranin.

Is-suċċess tal-UE kemm fuq terminu qasir kif ukoll fuq terminu twil jista’ jinbena 
biss fuq il-pedament ta’ negozji li qed jirnexxu – li jinkludu intrapriżi ta’ daqsijiet 
differenti, li jkopru varjetà wiesgħa ta’ setturi u ekosistemi, u li joperaw fi swieq u 
postijiet ġeografiċi differenti. 

Negozji kompetittivi, reżiljenti u li qed jirnexxu jistgħu u għandhom is-setgħa li joħolqu 
ben komuni u li jiġġeneraw żvilupp ekonomikament, soċjalment u ambjentalment 
sostenibbli, kemm fil-livell domestiku kif ukoll f’dak globali. Għalhekk, jeħtieġ li l-UE 
żżid l-isforzi tagħha biex toħloq ambjent favorevoli għan-negozji biex joperaw u 
jirnexxu. Dan japplika bl-istess mod għall-industrija, is-servizzi u l-agrikoltura, filwaqt 
li jiġi kkunsidrat ukoll li diversi negozji huma interkonnessi permezz ta’ ktajjen tal-
valur.

F’kundizzjonijiet li qed jinbidlu, jeħtieġ li l-affarijiet isiru malajr. Filwaqt li kien 
hemm titjib, l-UE xorta waħda trid tħaffef b’mod sinifikanti t-teħid ta’ deċiżjonijiet 
tagħha meta tirreaġixxi għall-kriżijiet. Hija għandha tirrikonċilja wkoll il-ħtiġijiet fuq 
terminu qasir- u l-objettivi fuq terminu twil billi tipprogramma bir-reqqa ż-żmien u 
l-prijoritizzazzjoni tal-miżuri, pereżempju fl-implimentazzjoni tat-tranżizzjoni lejn 
ekonomija diġitali, newtrali f’termini ta’ emissjonijiet tal-karbonju, u ċirkolari. It-
tfassil tal-politika tal-UE għandu jiddependi mill-innovazzjoni, l-eċċellenza u persuni 
kompetenti ħafna u b’livell għoli ta’ ħiliet, u jiffoka fuq it-tneħħija tal-burokrazija u 
t-tnaqqis tal-kostijiet kull fejn ikun possibbli. 

L-UE hija unjoni ta’ valuri komuni msejsa biex tiżgura u tippromovi l-paċi. Bħala 
wieħed mill-pedamenti tal-UE, l-istat tad-dritt jipprovdi ċertezza u stabbiltà għall-
ambjent tan-negozju u jrid jiġi rrispettat fiċ-ċirkostanzi kollha. L-interazzjoni bejn 
id-diversi msieħba tas-soċjetà żżid ukoll l-istabbiltà u r-reżiljenza, peress li d-djalogu 
soċjali huwa parti importanti minn din l-interazzjoni.

L-UE stabbiliet għaliha nnifisha l-għan li ssaħħaħ ir-reżiljenza u r-rwol 
tagħha fid-dinja, iżda l-kompetittività hija element essenzjali 
li huwa nieqes. Minħabba s-sehem dejjem jonqos tagħha fl-
ekonomija globali, huwa imperattiv li l-UE ttejjeb il-produttività u 
l-kompetittività tagħha. Sabiex dan iseħħ, l-UE trid tadotta aġenda 
dwar il-kompetittività li ssaħħaħ il-kundizzjonijiet għan-negozji 
tal-UE biex jinnovaw, jinvestu u jinnegozjaw, u b’hekk joħolqu ben 
komuni.



IFFOKA FUQ 
IL-KUNDIZZJONIJIET 
ESSENZJALI!
Meta tiżviluppa l-kompetittività, ir-reżiljenza u l-influwenza globali tagħha, l-UE 
għandha tiddependi mill-ekonomija tas-suq miftuħ u s-soċjetajiet miftuħa bħala 
l-assi fundamentali tagħha, u tiffoka mill-ġdid l-azzjoni tagħha fuq il-kundizzjonijiet 
essenzjali għall-ħolqien tal-prosperità u l-benesseri. Għalhekk, il-Grupp ta’ Min 
Iħaddem jistieden lil dawk li jfasslu l-politika biex jiffukaw l-isforzi ewlenin fuq li 
l-għanijiet fundamentali li ġejjin isiru realtà:

Aċċess 
kompetittiv  
għar-riżorsi 

Swieq miftuħa 
b’regoli ugwali

Regolamen-
tazzjoni  

u tassazzjoni 
favur  

in-negozju

AĊĊESS KOMPETITTIV GĦAR-RIŻORSI

Id-disponibbiltà ta’ fatturi bażiċi ta’ produzzjoni – taħt kundizzjonijiet 
kompetittivi – hija waħda mill-karatteristiċi ewlenin ta’ ambjent tan-negozju 
favorevoli. Dan japplika bl-istess mod għall-enerġija, il-materja prima, il-
ħaddiema, il-kapital u d-data.

L-iżviluppi ġeopolitiċi għandhom impatt kemm fuq id-disponibbiltà kif ukoll fuq 
il-prezzijiet tal-enerġija u l-materja prima, li jaffettwaw lin-negozji kollha tal-UE 
b’mod dirett jew indirett. Il-prezzijiet tal-enerġija li dejjem qed jogħlew, affettwaw 
b’mod sever lill-industriji Ewropej intensivi fl-enerġija. L-aċċess għall-enerġija u 
l-materja prima bi prezzijiet kompetittivi – flimkien ma’ kundizzjonijiet tan-negozju 
fundamentali oħra – huwa kruċjali biex il-produzzjoni industrijali u l-attivitajiet 
relatati jinżammu fl-UE. Minħabba l-bidliet profondi fl-ambjent operattiv, hemm 
ħtieġa urġenti li l-UE ssawwar politika industrijali komprensiva u aġġornata, ibbażata 
fuq l-innovazzjoni u l-eċċellenza. Hija trid tipprovdi kemm soluzzjonijiet immedjati 
kif ukoll perspettiva fuq terminu twil biex il-kumpaniji tal-UE jirnexxu f’sitwazzjoni ta’ 
kompetizzjoni internazzjonali qawwija. 

It-tfixkil relatat mal-kriżijiet tas-swieq internazzjonali u l-ktajjen tal-provvista ġibed 
l-attenzjoni għall-ħtieġa li jitnaqqsu d-dipendenzi kritiċi tal-UE, b’mod partikolari mill-
fjuwils fossili Russi u l-metalli Ċiniżi. Dan jitlob li jissaħħu l-kapaċità u r-riżorsi 
industrijali proprji tal-UE, u li jiġu żviluppati ekosistemi tan-negozji 
ġodda. Is-sorsi tal-enerġija u l-ktajjen tal-provvista ta’ materja prima, 
prodotti intermedji u komponenti jridu wkoll ikunu diversifikati. 
Ir-riorganizzazzjoni tal-ktajjen tal-produzzjoni u tal-provvista 
hija kwistjoni tal-kumpaniji, filwaqt li r-rwol ta’ dawk li jfasslu 
l-politika huwa li jappoġġjawha u jiffaċilitawha.

L-objettivi klimatiċi u ambjentali jaffettwaw ukoll b’mod sinifikanti l-użu tal-enerġija u 
tal-materja prima. Dan mhuwiex biss dwar l-effiċjenza, iżda wkoll (dejjem aktar) dwar 
is-suffiċjenza. 

Biex jiġu evitati kriżijiet multipli, jeħtieġ li l-UE ssaħħaħ il-miżuri li b’mod simultanju 
jikkunsidraw l-objettivi bażiċi kollha tal-politika dwar l-enerġija: sigurtà tal-provvista, 
kostijiet u prezzijiet raġonevoli kif ukoll newtralità klimatika. L-istess japplika għall-
materja prima u għall-provvista tal-ikel mis-settur agroalimentari. Barra minn hekk, 
jinħtieġu soluzzjonijiet fattibbli biex jikkombinaw b’mod effiċjenti l-użu ekonomiku 
tar-riżorsi naturali u l-protezzjoni tal-bijodiversità.

L-aċċess kompetittiv għall-enerġija u l-materja prima jirrikjedi

• it-tisħiħ tal-produzzjoni domestika, l-ekosistemi u r-riżorsi, u 
d-diversifikazzjoni ta’ fornituri barranin;

• ir-rikonċiljazzjoni tad-diversi objettivi ta’ politika u r-regolamentazzjoni 
relatata.



Minħabba l-iżviluppi demografiċi, in-nuqqas ta’ ħaddiema dejjem aktar qed 
isir wieħed mill-ostakli prinċipali għat-tkabbir tan-negozju kif ukoll għaż-
żamma tal-operazzjonijiet. Minbarra l-implimentazzjoni ta’ politiki attivi 
tas-suq tax-xogħol biex jiġu involuti persuni inattivi u qiegħda, il-potenzjal 
offrut minn, pereżempju, l-impjieg tan-nisa u l-intraprenditorija tan-nisa, kif 
ukoll il-migrazzjoni legali, għandu jintuża bis-sħiħ. Swieq tax-xogħol inklużivi, 
flimkien mal-ħolqien tal-impjiegi u l-iżvilupp tal-ħiliet, huma wkoll l-aħjar 
modi biex jissaħħaħ l-iżvilupp soċjali.

L-iżgurar ta’ xogħol u ħiliet adegwati jitlob

• li jiġu ffaċilitati l-mobbiltà u l-migrazzjoni tal-forza tax-xogħol; 

• sistemi effettivi ta’ tagħlim tul il-ħajja u antiċipazzjoni mtejba tal-
ħtiġijiet b’rabta mal-ħiliet futuri.



Sabiex tiġi ssodisfata d-domanda attwali u futura għall-ħiliet, il-qafas ta’ tagħlim 
kontinwu u tul il-ħajja jrid ikun avvanzat, u jkun jinkludi edukazzjoni formali ta’ 
suċċess b’fokus fuq l-eżiti tat-tagħlim, flimkien ma’ esperjenza fil-kumpaniji, taħriġ 
vokazzjonali effettiv, kif ukoll sistemi u prattiki ta’ titjib tal-ħiliet u taħriġ mill-
ġdid ta’ ħiliet li jkunu jiffunzjonaw tajjeb. Trid tingħata attenzjoni xierqa lill-ħiliet 
meħtieġa għat-tranżizzjoni diġitali u dik ekoloġika, u l-adattament tal-kurrikuli għal 
impjiegi ġodda u impjiegi li jkunu għaddejjin minn tranżizzjoni. Jeħtieġ li tissaħħaħ 
il-kooperazzjoni bejn is-settur pubbliku u l-komunità tan-negozju, filwaqt li jiġu 
kkunsidrati r-rwoli tan-negozji bħala impjegaturi u fornituri tat-taħriġ. Il-bidliet fix-
xogħol u fil-ħajja tax-xogħol jirrikjedu wkoll forza tax-xogħol reżiljenti. Jeħtieġ li 
titħeġġeġ u tiġi ffaċilitata l-mobbiltà transfruntiera tal-ħaddiema, tal-istudenti u tat-
talenti, kemm fl-UE kif ukoll f’kooperazzjoni ma’ pajjiżi terzi, billi, pereżempju, ngħinu 
fit-tqabbil tal-provvista mad-domanda. L-UE trid toħloq il-kundizzjonijiet it-tajbin 
biex tkun tista’ tattira forza tax-xogħol b’livell għoli ta’ ħiliet.

Il-kapaċità tal-innovazzjoni għadha mod ieħor biex tiżdied il-produttività, u 
hija essenzjali għall-iżvilupp, l-adattabilità u t-tiġdid aħjar tan-negozji. Kemm 
l-investiment privat u dak pubbliku fir-riċerka u l-innovazzjoni huma meħtieġa għas-
suċċess tal-UE fil-futur. Jeħtieġ li l-kooperazzjoni bejn in-negozji, l-universitajiet u 
l-organizzazzjonijiet tal-innovazzjoni tiġi ffaċilitata bħala mod prattiku importanti 
biex jissaħħu l-innovazzjonijiet produttivi. 

Peress li d-data hija materja prima vitali tal-preżent u l-futur, iridu jiġu żgurati 
d-disponibbiltà, l-aċċessibbiltà u l-fluss mingħajr xkiel tad-data – analogi għar-riżorsi 
tal-enerġija u materjali. Dan jeħtieġ regolamentazzjoni u regoli ta’ awtorizzazzjoni, 
kif ukoll teknoloġiji avvanzati. Fl-istess waqt, huwa dejjem aktar kruċjali li wieħed 
jieħu ħsieb iċ-ċibersigurtà, biex il-prodotti u l-proċessi dejjem aktar diġitali u integrati 
jinżammu protetti. 

Peress li l-aċċess għall-finanzi b’kost raġonevoli huwa vitali għan-negozji kollha, u 
minħabba l-ħtieġa li tiġi evitata dipendenza kritika mid-deċiżjonijiet barranin, l-UE 
għandha ssaħħaħ swieq kapitali tal-UE li jiffunzjonaw tajjeb u li huma stabbli u settur 
bankarju tal-UE finanzjarjament b’saħħtu u indipendenti. L-UE trid ukoll toqgħod 
lura minn miżuri regolatorji li jistgħu b’mod dirett jew indirett jipperikolaw l-aċċess 
għall-finanzi, b’mod partikolari għall-SMEs. Dan għandu jitqies b’mod xieraq fir-
regolamentazzjoni tal-banek. L-istess japplika wkoll għall-iżvilupp ta’ kriterji għal 
finanzjament sostenibbli. Barra minn hekk, l-aċċess għad-diversi forom u mezzi ta’ 
finanzjament mill-UE jrid jiġi ffaċilitat sabiex il-finanzjament jasal malajr għand in-
negozji fuq il-post. 

SWIEQ MIFTUĦA B’REGOLI UGWALI

Biex ikunu jistgħu joperaw u jikbru, in-negozji jeħtieġu aċċess għas-swieq, taħt 
kundizzjonijiet li jiżguraw kundizzjonijiet ekwi fl-UE u fil-livell internazzjonali. 
Dan japplika għat-tipi kollha ta’ negozji, irrispettivament mid-daqs, mis-settur, 
mit-tip ta’ klijenti, mill-post ġeografiku, jew mill-pożizzjoni fil-ktajjen tal-valur u 
l-ekosistemi tan-negozji. 

Is-Suq Uniku jibqa’ l-pedament ewlieni tal-ambjent tan-negozju tal-UE kemm 
taħt kundizzjonijiet “normali” kif ukoll fi żminijiet ta’ kriżijiet. Filwaqt li tibni fuq il-
benefiċċji u l-progress tat-30 sena li għaddew, l-UE trid tiżgura b’mod persistenti u 
deċiżiv Suq Uniku li jiffunzjona tajjeb u trawwem il-libertajiet tiegħu. Għal dan l-għan, 
l-ostakli għas-suq iridu jiġu identifikati u jitneħħew b’mod sistematiku, u l-ħolqien ta’ 
kwalunkwe ostaklu ġdid irid jiġi evitat. L-Istati Membri qed jintalbu jimplimentaw u 
jinfurzaw b’mod strett ir-regoli komuni u joqogħdu lura minn devjazzjonijiet żejda 
jew korrispondenti nazzjonali, kif ukoll milli jintroduċu regolamenti nazzjonali ġodda 
li, fl-agħar każ, imorru kontra r-regoli tal-UE. Il-Kummissjoni Ewropea trid taġixxi bħala 
għassiesa f’dan il-kuntest, u fl-istess waqt issaħħaħ l-armonizzazzjoni xierqa fil-livell 
tal-UE, sabiex tgħin biex tiġi evitata l-frammentazzjoni tas-suq u t-telf tal-ekonomiji 
ta’ skala. 



It-trawwim tas-Suq Uniku jirrikjedi 

• implimentazzjoni sħiħa u infurzar sħiħ tar-regoli komuni; 

• evitar ta’ devjazzjonijiet nazzjonali u regolamenti ġodda li jmorru kontra 
r-regoli komuni.

Ir-regoli għall-kompetizzjoni wkoll għandhom rwol ċentrali biex jipprovdu lill-
kumpaniji b’kundizzjonijiet ekwi. Filwaqt li l-kompetizzjoni hija l-mutur tan-negozju u 
l-iżvilupp ekonomiku, hija tipprovdi wkoll lill-konsumaturi aktar għażliet u tippermetti 
prezzijiet aktar baxxi. B’mod ġenerali, l-UE għandha ssaħħaħ il-kompetittività, ir-
reżiljenza u l-influwenza globali tagħha b’mod li jiddependi minn kompetizzjoni soda, 
innovazzjoni u eċċellenza, aktar milli minn spirali ta’ sussidji u ostakli għall-kummerċ.

Minbarra regoli effettivi għas-suq u l-kompetizzjoni, infrastruttura adegwata 
hija neċessità għall-funzjonament tas-Suq Uniku. Hemm bżonn ta’ investiment fit-
trasport, l-enerġija u networks tad-data li jibqgħu validi fil-futur, b’fokus partikolari 
biex jipprovdi l-infrastruttura kritika, li hija kruċjali għat-tħejjija f’każ ta’ emerġenza. 

Ir-restrizzjonijiet u l-ostakli għat-trasport u l-mobbiltà matul il-pandemija kienu 
tfakkira tar-rwol vitali tal-moviment liberu tal-merkanzija u tal-persuni, u l-ħtieġa li 
s-Suq Uniku jibqa’ jiffunzjona taħt iċ-ċirkostanzi kollha. Il-pandemija stimulat ukoll 
l-iżvilupp ta’ Unjoni tas-Saħħa, filwaqt li l-kriżi tal-enerġija fakkritna dwar l-importanza 
tal-Unjoni tal-Enerġija bid-dimensjonijiet kollha tagħha, inklużi sistemi effettivi tal-
prezzijiet tal-enerġija. Unjoni tas-Swieq Kapitali effettiva u kompetittiva, immirata 
lejn il-finanzjament tal-irkupru ekonomiku u t-tranżizzjoni diġitali u dik ekoloġika, hija 
wkoll aktar importanti minn qatt qabel. Is-Suq Uniku fid-data u l-ispazji komuni tad-
data għandhom ukoll rwol dejjem akbar, peress li d-data hija intrinsikament konnessa 
mas-swieq kapitali, tal-oġġetti u tas-servizzi u mas-sistemi tal-enerġija u tat-trasport.



Bħala estensjoni tas-Suq Uniku, is-swieq internazzjonali u l-kummerċ barrani miftuħ 
u bbażat fuq ir-regoli jibqgħu pedament ieħor għall-ekonomija tal-UE. Sabiex tgħin 
lin-negozji jibbenefikaw mill-opportunitajiet tas-suq globali, l-UE trid tiġġieled b’mod 
attiv il-protezzjoniżmu u ssaħħaħ il-ftehimiet bilaterali ta’ kummerċ u ta’ investiment 
ibbażati fuq ir-reċiproċità. L-UE teħtieġ ukoll li tevita dipendenzi kritiċi minn pajjiżi 
politikament riskjużi, u minflok tintensifika l-kooperazzjoni u l-kummerċ mal-imsieħba 
internazzjonali tal-istess fehma, inkluż permezz ta’ rabtiet trans-Atlantiċi mill-qrib. 

Jenħtieġ progress rapidu fir-ratifika u l-implimentazzjoni tal-ftehimiet ta’ kummerċ 
iffinalizzati (pereżempju l-Mercosur, is-CETA) u fil-konklużjoni tan-negozjati li 
għadhom għaddejjin. Għandu jsir użu sħiħ mill-ftehimiet ta’ kummerċ eżistenti, 
b’attenzjoni speċifika għall-ħtiġijiet tal-internazzjonalizzazzjoni tal-SMEs. Barra minn 
hekk, jenħtieġ tentattiv ġdid għal ftehim ta’ kummerċ mal-Istati Uniti, minbarra li 
tissolva l-kwistjoni tal-Att dwar it-Tnaqqis tal-Inflazzjoni. Il-kummerċ u s-sħubijiet 
internazzjonali wkoll għandhom rwol sinifikanti fil-mitigazzjoni tat-tibdil fil-klima. 
Billi tiffaċilita l-esportazzjoni ta’ soluzzjonijiet klimatiċi mill-kumpaniji, l-UE tista’ 
tikkontribwixxi għall-mitigazzjoni tat-tibdil fil-klima b’mod aktar effettiv milli billi 
taġixxi biss fil-livell domestiku.

It-tkabbir tal-UE jipprovdi opportunitajiet biex tiżdied l-istabbiltà u tissaħħaħ il-
pożizzjoni ġeopolitika tal-UE, u biex jitwessa’ s-Suq Uniku. Dan japplika għall-Balkani 
tal-Punent, kif ukoll għall-pajjiżi tas-Sħubija tal-Lvant li reċentement applikaw biex 
jissieħbu fl-UE (l-Ukrajna, il-Moldova, il-Georgia), dment li jkunu jissodisfaw il-kriterji 
meħtieġa għas-sħubija mal-UE.

Li jsir l-aħjar użu mill-kummerċ barrani jitlob

• li jiġu evitati dipendenzi kritiċi minn pajjiżi politikament riskjużi;

• li tissaħħaħ il-kooperazzjoni u l-ftehimiet bilaterali mal-imsieħba  
tal-istess fehma.

REGOLAMENTAZZJONI U TASSAZZJONI FAVUR  
IN-NEGOZJU

In-negozji jeħtieġu qafas ta’ politika li jrawwem l-intraprenditorija u jħeġġeġ 
lill-intrapriżi biex jinnovaw, jinvestu u jinnegozjaw. Dan ir-rekwiżit japplika 
bl-istess mod għar-regolamentazzjoni, it-tassazzjoni u l-allokazzjoni tal-
finanzjament pubbliku.

It-tfassil kollu tal-politika u tal-liġijiet fl-UE għandu jkun iggwidat mill-prinċipji ta’ 
regolamentazzjoni aħjar, inkluża l-implimentazzjoni xierqa tal-prinċipju ta’ “one in, 
one out”, it-tneħħija ta’ piżijiet amministrattivi eċċessivi, u l-konformità mal-prinċipju 
ta’ proporzjonalità. Huwa meħtieġ ukoll li jiġi minimizzat il-piż kumplessiv tal-kostijiet 
ikkawżat mir-regolamentazzjoni u t-tassazzjoni għan-negozji u li ma jkun hemm l-ebda 
żieda f’dawn il-kostijiet, sakemm ix-xenarju ta’ inflazzjoni għolja jkun għadu jeżisti. 

L-inizjattivi ta’ politika u dawk leġiżlattivi kollha jridu jkunu bbażati fuq fatti u ċifri sodi, 
u fuq valutazzjoni tal-impatt xierqa li tkun tkopri l-istadji kollha tat-tfassil tal-liġijiet. 
Trid tingħata attenzjoni speċifika lill-impatti multiplikaturi permezz ta’ ktajjen tal-valur. 
Irid jingħata wkoll kont debitu lill-MSMEs, bl-għan li jippermettu u jrawmu – u mhux 
jirrestrinġu – l-intraprenditorija, u l-abbiltà li jikbru u jespandu. Minħabba l-ħtieġa 
evidenti li tittejjeb il-kompetittività tan-negozji tal-UE, kontroll tal-kompetittività 
jrid jiġi inkorporat fil-proċessi tat-teħid ta’ deċiżjonijiet tal-UE. 

Kontroll tal-kompetittività xieraq jinkludi

• valutazzjoni komprensiva tal-impatti fuq il-kompetittività; u

• il-konsiderazzjoni xierqa tagħhom fit-teħid ta’ deċiżjonijiet dwar 
inizjattivi ġodda.

Filwaqt li regoli u standards armonizzati huma meħtieġa biex jiġi ffaċilitat il-kummerċ 
fil-prodotti, soluzzjonijiet nazzjonali jridu jiġu rispettati għal kwistjonijiet li jaqgħu 
taħt il-kompetenza tal-Istati Membri. L-użu ta’ atti delegati għandu jiġi kkunsidrat 
mill-ġdid u mmirat b’mod strett, peress li dan it-tip ta’ regolamentazzjoni jġib 
inċertezza u imprevedibbiltà għall-ambjent tan-negozju, u jinvolvi nuqqasijiet fil-
konsultazzjonijiet tal-partijiet interessati u t-trasparenza tal-proċess.

Il-proċeduri tal-permessi jridu jkunu aktar rapidi għall-investimenti u attivitajiet 
kummerċjali oħra, inkluż ir-reklutaġġ ta’ persunal minn pajjiżi mhux tal-UE, u jeħtieġ li 
l-permessi jkunu aktar faċli biex jinkisbu. Il-qafas kumplessiv ta’ politika u regolatorju 
jrid jipprovdi ċertezza legali għan-negozji u jiżgura l-konsistenza tar-rekwiżiti. 
Dawn huma prerekwiżiti importanti għall-investimenti privati, li jenħtieġu b’mod 
urġenti biex jiġu ssodisfati l-ħtiġijiet soċjetali fuq terminu qasir u dak twil. Ambjent 
inkoraġġanti għall-investiment privat huwa wkoll l-aktar mod effiċjenti biex titnaqqas 
il-ħtieġa għall-infiq u d-dejn pubbliku. L-investiment pubbliku jappoġġja u jingrana 
l-investiment privat u huwa partikolarment meħtieġ biex jiġu indirizzati problemi 
eċċezzjonali kkawżati mill-kriżijiet. 

L-iżvilupp tal-qafas fiskali tal-UE għandu jiżgura s-sostenibbiltà ekonomika u 
d-dixxiplina fiskali fuq terminu medju u dak twil. Kwalunkwe riforma ma tistax twassal 
għal żieda fit-tassazzjoni, infiq pubbliku ineffettiv jew dejn għall-ġenerazzjonijiet 
futuri. Biex issaħħaħ is-sostenibbiltà ekonomika, is-sistema fiskali trid twassal għall-
investimenti u l-intraprenditorija, u tħeġġeġ in-negozju u x-xogħol. Barra minn hekk, 
jeħtieġ li l-livelli tat-taxxa fl-UE jkunu kompetittivi fil-livell globali. 

Is-sostenibbiltà ekonomika titlob

• ambjent favorevoli għal investiment privat u finanzi pubbliċi sodi;

• sistema fiskali li twassal għan-negozju u x-xogħol.



Dan id-dokument jiddiskuti l-objettivi fuq terminu qasir sa medju tal-Grupp ta’ Min 
Iħaddem tal-KESE għal dawk li jfasslu l-politika biex itejbu l-ambjent tan-negozju, 
u b’hekk il-kompetittività u l-kundizzjonijiet tal-UE għall-ħolqien tal-prosperità 
għaċ-ċittadini.

Kumitat Ekonomiku
u Soċjali Ewropew
Grupp ta’ Min Iħaddem

Il-Grupp ta’ Min Iħaddem tal-KESE jlaqqa’ flimkien intraprendituri u rappreżentanti ta’ 
assoċjazzjonijiet intraprenditorjali li jaħdmu f’firxa wiesgħa ta’ setturi tan-negozju, 
mill-industrija sal-bejgħ bl-imnut u mill-agrikoltura sas-servizzi, li jirrappreżentaw 
l-intrapriżi kollha minn SMEs sa negozji kbar. Il-membri tagħna huma attivi fid-dinja 
tan-negozju u jwasslu r-realtà ta’ kuljum tan-negozju fl-Istati Membri kollha tal-
UE fil-livell Ewropew. Huma ġenwinament jimpenjaw ruħhom li jagħmlu użu siewi 
mill-esperjenza tagħhom biex iġibu ’l quddiem il-proġett Ewropew. B’kollox, aħna 
nirrappreżentaw aktar minn 20 miljun negozju fil-livell Ewropew. Nagħmlu parti mill-
Kumitat Ekonomiku u Soċjali Ewropew u b’hekk għandna rwol konsultattiv formali 
fl-UE. 

